
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	БУГЫН МӨРӨӨР

	 

	I

	Сүрхий халуун өдөр байлаа. Ян, шувуу агнах гэж гараад битүү ой ширэнгэ дунд ороод төөрч орхижээ. Намаг цөөрмүүдийн ус нарны илчинд бүлээдчихсэн болохоор Яв амны цангаа гаргахуйц хүйтэн сайхан устай Мөрт булгийг чиглэн одов.

	Булгийн эрийн усны замагт лав шигдэж орсон жижигхэн туурайтай амьтны дэгжинхэн мөр түүний анхаарлыг ихэд татжээ. Тиймэрхүү мөр Янд урьд хожид нэг ч удаа тохиолдож байгаагүй ажээ. Түүнийг зэрлэг бугын мөр мөн байх гэж тааж мэдээд сэтгэл нь хөдлөхдөө давхийх шиг болов. «Энэ толгодоор одоо буга дахиад явахгүй» гэж нэртэй анчид Янд хэлжээ.

	Гэвч анхны цас ормогц Ян өнөөх бүлгийн эрэг дээр байсан бугын мөрийг санаж буугаа яаралгүйхэн үүрээд:

	«Би буга алаагүй байсан цагтаа тэр толгодоос салахгүй дээ» гэж амандаа хэлэв.

	Ян бол өндөр гуалиг нуруутай, чийрэг чанга биетэй, хорин настай залуу эд байсан юм. Түүнийг жинхэнэ хатуужил туршил суусан анчин гэж болохгүй байсан авч эцэж цуцалгүй явдаг, гоц шаргуу зүтгэдгээрээ гойд ялгардаг хүн байлаа.

	Ян, буга эрж толгод дээр өдөр бүр л гардаг байв. Өдөрт хэдэн арван миль газар цасан дундуур явж шөнө болохын үед аанай л буга ч олж үзсэн юмгүй буцаж ирдэг байлаа.

	Гэвч Ян, тэсвэр хатуужил барьж, олон хоногийн турш толгод дундуур ядарч зүдэрч явсаар аль эрт явж өнгөрсөн нь дөнгөж мэдэгдэхүйц боловч яахын аргагүй бугын мөртэй дайралджээ. Ян зуных шигээ сэтгэл нь хөдлөхдөө бас л давхийтэл цочих шиг болжээ.

	«Энэ мөрөөр чинь л явсаар байгаад та нар дээр хүрч очно доо» гэж Ян бодов.

	Мөр нь эхлээд нэлээн бүдэг байсан болохоор буга чухам аль зүг рүү одсоныг төдий л сайн ялгаж мэдэж чадахгүй байлаа. Гэвч мөрний нэг тал нь нөгөөхөөсөө нэлээд лав шигдэж орсны нь Ян тодхон ажиглаж мэдээд түүнийг туурайны нь урд тал мөн гэж баттай мэджээ. Түүнээс гадна толгод өөд өгсөх тусмаа мөрний нь хоорондох зай улам бүр ойртсоныг тэр бас ажигласан байна. Эцсийн эцэст элсэн дээр гишгэсэн тов тод мөр дайралдсан нь Яны эргэлзлийг бүрмөсөн арилгажээ.

	Түүний сэтгэл долгилон хөдөлж, үстэй толгой нь хачин жигтэй зарсхийх шиг болоод уул мөрийг дагаж, урагш улам хурдлан алхлаа.

	Бугын мөр улам бүр тодорсоор байв. Ян, бүтэн өдрийн туж мөрдөн явсаар үдэш орой болохын хэрд овоохойдоо бүр ойрхон ирсэн нь одоо түүний мэдэх газар болж, уг мөр мод бэлтгэх газрын араар өнгөрч Митчеллийн бэлчээрийг дайран өтгөн шигүү ойн зүг шууд чиглэсэн байв. Бүр шөнө болсон тул Ян мөрдөн хөөхөө зогссон ажээ. Тэрээр гэрээсээ долоохон милийн зайтай явсан учир цагийн дараа гэртээ харьчихсан байлаа.

	Ян, өглөө нь дахиад л мөр хайж эхэлсэн боловч нөгөө өчигдрийн мөрнөөс гадна тал бүр тийш сүлжин одсон өдий төдий шинэ мөр тохиолдсон учир хэцүү байдалд оржээ. Гэлээ гэсэн ч, тэр, горьдолтойгоор, урагш түргэн явж цоо шинэхэн хоёр мөр оллоо. Мөр хайх явдал өчигдрийн адил төвөггүй болоход Ян, ахиад л нэхэн дагаж гарлаа.

	Тэр урагш бөхийн, мөрийг цаг үргэлж анхаарал ширтэн явж байтал урт чихтэй хоёр саарал амьтныг гэнэт хармагц учиргүй цочирдлоо. Яныг дөнгөж харангуут л цааш харайн давхиж, толгод дээр үсрэн гарснаа гэдрэг эргэж Яныг ажиглан зогслоо.

	Ямар ер бусын сайхан амьтад вэ? Тэдний дөлгөөн харцтай тулгарсан нь түүнийг өөрийн эрхгүй зогсоход хүргэжээ. Өөрийнхөө өмнө чухам ямар амьтад зогсож байгааг Ян сая мэдлээ. Энэ тохиолдлыг тэр, бүтэн долоо хоногийн турш тэсэж ядан хүлээсэн шүү дээ! Хэдий тийм боловч тохиолдол санамсаргүй байдалд болсон болохоор Яны хамаг төлөвлөгөө утаа мэт замхраад мэл гайхан зогсжээ.

	— Оо, ёо, ёо гэж тэр аяархан сүүрс алдав.

	Буга цааш эргэн хөдөлсөн боловч Янд тэд, өөрийг нь хараад л байх шиг санагдаж байжээ.

	Тэгтэл бугууд тэндээсээ үсрэн дэгдсэнээ яг л тоглон наадах мэт толгод өөд харайн гарч, түүнээсээ үсрэн бууцгааж байлаа. Тэд Яныг бүр мартчихсан юм шиг туурай нь газар дөнгөж хүрмэгц огтхон ч хүч гаргасан шинжгүйгээр зургаагаас долоон футийн1 өндөрт хөөрөн дэгдэж байлаа. Ян, тэр хөнгөхөн хөлтэй саарал амьтдын дүр, сэтгэл татам сониноор тоглон наадахыг нь хараад гөлрөн зогсжээ. Тэдгээрийн хөдөлгөөнд ямар ч айж сандарч, яарч тэвдсэн шинж байхгүй байхад нь Ян, тэднийг бүр далдартал нь ажиглан харъя гэж боджээ. «Эд буга л мөнөөс хойш ингэн ингэсээр заавал үргэж хөдлөхөд нь л өвгөн настай анчдын ярьдгаар эдний чухам яаж лут сүрхий харайхыг нь олж үзнэ дээ» гэж

	Ян бодож байв.

	Тэдний бараа холдон холдсоор улам бүдгэрч ирэхийг нь мэдээд Ян, цааш давхин далдарч байгааг нь сая ойлгожээ.

	Бугууд толгод өөд улам улам дээш дүүлэн харайлдлаа. Замд нь ямар нэг хадан байцын нугачаа дайралдахад тэд түүнийг тун эвлэг хөнгөнөөр сарин мурьж гарлаа. Тэгтэл шууд харайн гарахаас өөр аргагүй газрын гүн гав онгойн дайралдахад тэдгээр жигүүргүй шувууд агшин зуурын дотор агаарт хөөрөн гарна.

	Ян, далдран далдартал нь нүд салгалгүй ширтэн зогссоор буудахаа ч мартаад бараагүй алга болсон хойно нь анх буга үзсэн өнөөх газартаа хүрч очлоо. Цасан дээгүүр явсан мөр нь харагдаж байснаа гэнэт алга болчихлоо. Мөр нь яачих ваа? Ян бүр гайхаж эргэн тойрны газраар ажин хайсаар эхлээд мөр нь арван футийн хэртэй холдон тасарснаа дараа нь цаашлах тутам улам холдон холдсоор арван найм, хорь, хорин тав, бүр гучин футийн зайтай болон одсон байхыг нь олж үзжээ. Тэгээд ямар ч төвөггүй байдалтай дүүлэн харайсан тэр мөр арван таваас гучин футийн зайтай байлаа.

	— Мөн, мөн ингэж явдгаараа бол эд нар чинь ер нь газар дээгүүр гишгэж явдаггүй зөвхөн толгодын шовх орой дээр цомбон туурайгаараа хааяа нэг хүрч цойлон нисэж явдаг амьтад байна шүү. Түргэхэн шиг л далд орсон нь над сайн боллоо. Өнөөдөр над хүн амьтны бараг огт үзээгүй сонин юм үзэх завшаан ингэж бас тохиолддог юм аа гэж Ян амандаа шивнэн хэлэв.

	 

	II

	 

	Маргааш өглөө нь Яны сэтгэл, ан гөрөө хийх зөн бэлэгтээ дахиад л татагдаж эхэллээ.

	«Би толгод өөд бас л ахин явах хэрэгтэй байна. Мөрий нь дахиад олно доо» гээд Ян, тайга нохой руугаа харснаа «Би тэднээс л илүү ухаан ч зарах ёстой, хүч чадал ч заах ёстой, харин хурдыг нь гүйцэхийн хувьд гэвэл түүний нь давах буу над байна газардаа» гэж амандаа хэлэв.

	Аяа! нүд алдам элсэн манхан, нуур цөөрөм, ой шугуй, үзэсгэлэнт сайхан нугуудаар чимэглэгдсэн тэр толгод юутай гоё сайхан бэ! Сэвэлзэн үлээх салхины нь аясаар амьтан бүхний амьсгал сэргэн хөдөлдөг юм. Ян, нас залуу, бие чийрэг, цог жавхаа нь бадарч явсан үе болохоор сэтгэл дүүрэн баяртай амьсгалж явлаа.

	Миний амьдралд тохиолдсон хамгийн сайхан өдрүүд, ёстой л нэг алтан өдрүүд байна даа гэж Ян амандаа хэлэв.

	Ян, бугын мөр олохын тул эцэж цуцахаа ч мартаад, газраас нүд салгалгүй ширтэн, замдаа тохиолдсон ятуу, чандага тэргүүтнийг үргээн хөөсөөр бүтэн өдрийн турш толгод дундуур өөдөө сөөргөө авиран гулдиран хөндий дундуур хөндлөн гулд чонон гүйдлээр алхалж гарчээ. Урь унаж цас хайлаад, явсан мөр нь арилсан явдал бугад их тус болсон ажээ. Тэгэвч Ян, бас хоёр өдөр дараалан толгод дундуур орон тэнэсэн авч бугын мөр огт олдсонгүй.

	Долоо хоног дараа дараагаараа өнгөрч байлаа. Өдий төдий хүйтэн өдөр, хахир шөнийг Ян, цаст толгод дундуур явж өнгөрүүлэхэд хүрчээ. Түүнд бугын мөр хааяа дайралдаж байсан авч түлээчдийн дутуу мөчид заасныг дагаж, ойн гүн, хоосон толгод дундуур хий дэмий тэнэсээр мөн л ямар ч үргүй өнгөрдөг байлаа. Яны мөр бэдрэн хайсан энэ бүх хугацаанд толгодын орой өөд уран нугархай дүүлэн гарч яваа бугын дүрсийг харах завшаан түүнд ердөө ганцхан удаа таарчээ. Тэгтэл тэр завсар мод бэлтгэх газрын цаад ойд нэг асар том буга бий болов гэдэг яриа ойр тойрноор сонстох боллоо. Түүний мөрийг Ян удаа дараа үзсэн авч биеийг нь олж үзсэнгүй.

	Энэ зуур, шаргуу ширүүн мөрдөгдөж, олон сар үргэж жигшсэн буга, улам бүр аймхай догшин болсон нь тэднийг амжилттай агнана гэж санахын ч хэрэггүй болгоод Яны ан гөрөөний явдлыг үнэн хэрэг дээрээ, үргэлжлэн цуварсан урам хугарам азгүй байдалд оруулсан ажээ. Гэвч тэглээ гээд Яны урам хугараагүй билээ. Түүний ан гөрөөний ажлын хамгийн гол юм нь байгалийн сонин сайхныг л дурлан сонирхож явах явдал байжээ. Толгод дундуур хэрэн тэнэх нь түүнд улам улам сайхан санагдах болов. Яны өдөр тутмын энэ эцэс сүүлгүй ан гөрөө нь түүнд баяр баясал, зугаа цэнгэл болон хувирчээ.

	 

	 III

	 

	Жил өнгөрөөд ан авлах шинэ үе эхэлж ирэхэд Яны ан гөрөөний дон дахиад л хөдөлж ирлээ.

	Толгод дунд том буга бий болсон тухай яриа явсаар л байв. Түүнийг бүр Элст толгодын буга гэж нэрлэсэн ч байлаа. Түүний ер бусын сүрлэг том биетэй ба хурдны тухай болон үзүүрээрээ зааны яс мэт гялалзан байдаг бөгөөд яг л хүрлээр цутган хийсэн титэм шиг сэрийж сарайж явдаг лут том эврийн тухай олон зүйлийн яриа явдаг байжээ.

	Анхны цас ормогц Ян, өөрийн дон нөгчсөн ан гөрөөний ажилд хэдийн татан элсүүлж амжсан хэд хэдэн, нөхрөө дагуулж анд гарсан нь гайхмаар хэрэг биш билээ. Тэд Нарст толгодын зүг чаргаар аялж нар жаргалын үед уулзацгаахаар болзоод тэндээсээ тал тал тийш таран оджээ.

	Толгодын орчны ширэнгэ дунд хүр шувуу, чандага тэргүүтэн тун элбэг болохоор буун дуу тасралтгүй сонстож байлаа. Гэвч толгодын ойр тойронд бугын мөр ер дайралдсангүй. Ян, ойгоос гараад саяхан өнөөх том бугын үзэгдлээ гэж дуулдсан Кеннедийн хөндийг чиглэн одов.

	Хэдхэн миль өнгөрч явтал тэр, цасан дээгүүр бугын, тун тодхон гишгэсэн том мөр дээр яг орж явчихлаа. За мөн лут харайдаг амьтан аа! Өнөөх улс амьтны яриад байдаг Элст толгодын сүрхий том бугын мөр мөн гэдгийг Ян тэр дороо мэдэв.

	Ямар нэг хүч гэнэт дотроос нь түлхэх шиг болоод Ян, тэр мөрийг яг л чонын адил дагаад арилж өглөө. Нөгөө л урьдынх шигээ Яны үстэй толгой нь зарсхийх шиг болсон боловч урьд урьдынхаасаа гойд хүчтэй тэгжээ. Ямар нэг амьтан барьж идэх гэж хөөж яваа чонын сэрвээний нь үс босохоороо л яг минийх шиг ингэдэг байх даа гэж тэр бодож явлаа.

	Ян, бараг үдэш болтол мөр хөөв. Түүний будах цаг болчихсон авч нөхөдтэйгөө уулзах гэж болзсон Нарст толгод яггүй хол байлаа. Гэвч болзсон цагтаа очих гэсэн газартаа очиж чадахгүй болохоор нөхөд нь түүнийг тийм удаан хүлээж байж чадахгүй байх гэдгийг Ян мэдэж байв. Хэдий тийм боловч айхтар сайн анч нохойн адил шандас сууж, хөл нь лут чийрэгжсэн Яны сэтгэл санаа нь өчүүхэн ч зовсонгүй. Тэр бүх л өдөржингөө ан гөрөөнд явсаар гэртээ буцаж харихдаа ямар ч ядарч зүдэрсэн шинжгүй байдаг байсан юм.

	Болзсон газраа нөхөд дээрээ очоогүйдээ Ян, харин ч дураараа тэнэхэд, минь зүгээр боллоо гэж бодоод баярлаж явжээ. Нөхөд нь түүнийг урт замд эцэж ядарна байх гэж өрөвдөж байсан боловч тэр зэлүүд газраар тэгж тэнэж явах нь Янд төчнөөн сайхан байсны нь тэд мэдэхгүй байлаа.

	Үнэндээ Яны биеийг хүйтэн салхи хүйт оргиулж байсан боловч түүний дотор залуу насны гал дүрэлзэн шатаж явжээ. Ингэж зугаалж явахдаа хамгийн сайхан жаргалтай байгаагаа тэр өөрөө мэддэг байлаа. Ян, миний нөхөд чаргандаа сууж даарчихсан, бас намайг өрөвдөн яваа байхдаа гэж санахдаа өөрийн эрхгүй инээмсэглэж явжээ.

	Аяа! шингэх нарны улаан туяа Кеннедийн хөндийд тусахыг нь үзэх мөн сониноо! Хөндийн цас, хүрэн улаан өнгөөр хучигдаад, урт нарийхан улиангарууд ув улаан алтаар өнгөлөгдсөн мэт харагдана. Харуй бүрий болоод сар цухуйх үес улам улам харлан бараантаж байгаа ойн дундуур алхан явахад юутай сайхан байсан гэж санана!

	«Энэ бол миний амьдралд тохиолдсон хамгийн сайхан өдрүүд, ёстой л нэг алтан өдрүүд байна даа» гэж Ян бас л давтан хэлэв. Тэр, Нарст толгод өөд ойртон очиж явахдаа:

	— Ура! ура! гэж чанга дуугаар уянгалуулан хашхирлаа.

	«Нөхөд минь хүлээгээд байж ч юун магад» гэж Ян бодсон боловч чухамдаа баяр баясал нь дотроо багтаж ядахдаа л тэгж хашхирсан ажээ.

	Нөхдөөс нь хариу чимээ ирэхийн оронд харин нэлээн алсад чонын улих дуу тод сонстлоо. Ян дүрсгүйтэж хариуд нь яг дуурайн улихад чоно, их л нөхөрсөг байдлаар хариулан улих нь сонсогдож ямар нэг амьтныг мөрдөн дагах гэж сүргээ, дуудан цуглуулж байгааг нь мэджээ. Чоно бол амьтны хойноос дагах гэхлээрээ л тэгж ульдаг билээ. Тэдний улих дуу улам ойрт ойртсоор байхад ойн цуурай түүний нь давтан дуугарч байлаа.

	«Эд нар чинь миний хойноос дагаад л, намайг хөөгөөд байгаа хэрэг байх нь байна шүү» гэдэг бодол Янд гэнэт, төржээ.

	Түүний явж байсан жим ойн нэг бяцхан цоорхой дундуур дайрч өнгөрөх болов. Модны оройд авиран гарч амь гарна гэхэд хүйтэн нь тэсэхийн аргагүй байсан болохоор, Ян, тэр цоорхой дунд цасан дээр суугаад нэг гартаа буугаа чанга атгаж, нөгөө гараараа сумаа тэмтрэн олж эхэллээ. Санамсаргүй тохиолдсон энэ аймшигт явдалд Яны зүрх түгшиж эхлэв.

	Модон дунд чонын уянгалан улих дуу улам улам ойртсоор байна... Тэгж байтал дуу нь хувиран хувирсаар дараа нь гэв гэнэт чимээгүй болчихлоо. Сарны гэрэл гийж яг л өдөр шиг саруулхан байлаа. Чононууд Яныг үзсэн бололтой ойн цоорхойн захад зогсоцгоолоо. Баруун талаас мод тас нясхийж, зүүн талаас битүүхнээр хэнгэнэн улих дуу гарснаа дахиад л намдлаа.

	Чононууд модны цаагуур нуугдан ажсаар өөрийг нь бүсэлж байна гэж Ян бодож байв заль мэхтэй чононууд бие үзэгдүүлэхгүй байсан учир Ян, буугаа шагайх гэж хий л нүдээ чилтэл харжээ. Ян ч бас л ухаан сэхээтэй болохоор байраасаа хөдлөлгүй сууж байлаа. Түүнийг босоод гүйх юм бол сүрэг чоно түүн тийш дайран орох байсан билээ.

	Чоно төдий олон биш байсан болохоор Яныг орхичихъё гэж цэргийн зөвлөл дээрээ шийдсэн бололтой. Ян хориод минут хэртэй хүлээн сууснаа босоод цааш явлаа. Тэр, гэртээ ойртож явахдаа: «За одоо ч буга, ардаа хүний хөлийн чимээ, бууны гохны дуу хоёрыг дуулахаараа түүний чухам яадгийг нь ч би мэдэж авсан даа» гэж бодож явав.

	Ян, өдий төдий хүйтэн өдөр, хахир шөнийг Элст толгодоор хэсэн явж өнгөрүүллээ. Тэр, тус толгодын бараг нүх дош болгоныг андахгүй мэддэг болжээ. Буга чухам яагаад бутнаас холуур зайлж, царсанд ойр шадар явдгийг Ян ойлгож мэдэв. Хатсан хулс, цас руу бөхийгөөд юу гэж шивнэж, Заарт харх мөсөн дор яаж амьдарч, халиу юунд толгодоос дүрвэн бууж, шөнийн хүйтэнд мөс хангинан жингэнэн хагарахдаа юу ярьдгийг нь тэр мэдэж авчээ. Түүнчлэн нарсны боргоцойг яаж цэвэрлэж, ямар мөөгийг идвэл хоргүйг бор хэрмээс сурав.

	Ян, орчин тойрны бүх нуур цөөрөм, ой мод, хяр толгодыг нэгд нэгэнгүй судлан мэджээ. Тэр, ан гөрөөний аргын мянга, мянган нууцыг танин мэдсэн авч буга, түүний гарт бас л ороогүй байлаа.

	Самуурч төөрөм зөрөг замуудаар хэдэн зуун миль газар хэрэн сүлжин тэнэхдээ Ян, бугын мөрийг нэг үе олж, нэг үе алдсаар явжээ. Тэр, тэгж явахдаа Элст толгод дахь том бугын мөртэй үе үе дайралдаж явсан болохоор буга олох найдвар нь тасраагүй билээ.

	 

	IV

	 

	Ан гөрөөний цаг шувтрах тийшээ ойртож байсан үес, нэг хүйтэн өглөө Ян, өтгөн нарсан ойг чиглэн алхаж явлаа. Түүний замд нэг түлээчин дайралдаад, ой дунд нэг согоо, «ургаа мод шиг» том эвэртэй лут том буга хоёр явж байхыг нь үзлээ гэж ярьжээ.

	Ян, тэр хүний зааж өгсөн ой тийш шууд чиглээд явж байтал төдхөн өнөөх буга согоо хоёрын мөр дээр үнэхээр орж явчихсан ажээ. Түүний нэг нь горхины дэргэд урьд нэг үзсэн мөр шиг харагдаж, нөгөөдөх нь өнөө Элст толгодын том бугын мөр яриагүй мөн байлаа.

	Яны дотор дахиад л ад нь хөдөлж, улайны үнэр авсан чоно шиг арай л улих нь холгүй болов. Буга согоо хоёрын мөр, ой дундуур толгодыг чиглэн одоход Ян буюу чухам үнэний нь хэлэхэд хүн төрөл олсон тэр чоно түүнийг, хөөгөөд арилж өглөө.

	Буга согоо хоёр идэш хайж өдөржингөө эргэн хурган холхиж, усны оронд цас жаахан идэх л гэж хааяа нэг зогссон байжээ.

	Ян, замдаа тохиолдсон юм бүхнийг маш сонор соргог ажин хянасаар бүтэн өдрийн турш мөр хөөн явахдаа тэдний мөр хөвсгөр цасан дээр гойд тод гарсанд нь баярлаж явлаа. Тээр болоод байсан хувцасныхаа заримыг тайлж, авч явсан юмныхаа хагасыг замдаа орхичхоод тэр урагш чив чимээгүй л улам улам түргэн алхаж гарчээ.

	Тэгтэл тэртээ алс дахь бутан дунд гэнэт ямар нэг юм ч бүрэлзэн харагдав. Ян, биеэ нуугдаж, их л анхааралтай ширтэнгүүт «шувуу юм болов уу?» гэж бодлоо. Бутны хөх саарал өнгөн дээр ямар нэг хөх саарал юм жаахан ялгарсхийн байсан нь Янд эхлээд зүгээр л нэг үзүүртээ гишүүрхэг мөчиртэй мод шиг харагджээ. Тэгтэл тэр саарал толбо, гэнэт хөдлөнгүүт өнөөх гишүүтэй мөчир нүд ирмэх зуур дээш хөөрөн босмогц Яны бие салганаж эхлэв...Бутан дундах тэр саарал толбо маань буга. Элст толгодын буга мөн, яриагүй мөн!

	Яасан сүрлэг сайхан амьтан бэ! Ян. түүний зүг бишрэн бахдан гөлөрч зогсов.

	Түүнийг ямар ч аюул тохиолдоно гэж санасан юмгүй тайван түвшин амарч байхад нь одоо буудах юм бол гэмт явдал болно доо... Гэвч Ян. түүнтэй ингэж тохиолдох гэж хэд хэдэн сарын турш хүсэж мөрөөдсөн шүү дээ. Тэр аргагүй буудах ёстой.

	Яны сэтгэл улам бүр долгилон хөдөлж, биеэ барьж чадахаа болиод гар нь салганаж буугаа олигтой шагайж чадахгүй болов. Түүний амьсгаа давхцаж чүү чаа л амьсгалж байлаа.

	Ян, буугаа шагайхаа зогсоод доош нь тавив. Түүний хамаг бие нь салганан чичирч байлаа.

	Хэдэн мөч өнгөрөөд ухаан сэхээ нь дахин орж ирэв. Яны гар чичрэхээ больж, байгаа сайн харахтай боллоо. Ингэхэд өмнө нь ердөө буга л байхад түүний сэтгэл юундаа тэгтэл догдолно вэ!

	Гэтэл буга, тэрхэн зуурт эргэн харахад, Ян түүний бодлоготойхон нүд дэлбийсэн хоёр чих болон сархайсан хоёр хамрын нүхийг сайн ажин харлаа. Түүний харц Ян дээр эгц тусахад «өө, чи чинь намайг үнэхээр алъя гэж шийдээ юу?» гэж хэлэх мэт санагдав. Ян дахиад л тэвдэж эхэллээ. Түүний биеэр бас л халуу буцалж ирсэн боловч энэ ч анчин хүнд тохиолддог «өвчин» гэдгийг Ян мэдэж байлаа. Тэр, үүнийг хэдий нэлээд хожуу мэдсэн гэвч тэрхэн үедээ төдий л тоосонгүй.

	Тэгэн тэгсээр Яны чонын бодол, бугыг буудахад хүргэжээ. Сум хажуугаар нь шунгинан өнгөрмөгц буга босон харайхад түүний хажууд согоо байх нь харагдлаа. Ян, дахин буудаж алдаад дараа дараагаар нь цувруулан буудсан боловч тэр хоёр, нэг намхан товог дээрээс нөгөө товог дээр яахын завдгүй дүүлэн харайж гармагц далдран оджээ.

	 

	V

	 

	Ян, тэдгээрийн мөрөөр нэг хэсэг явж үзсэн боловч цус огт урсаагүй байснаас үзэхэд тэдэнд ядаж шарх олгож ч чадсангүй.

	Нэг миль хэртэй, тэр хоёрын мөрөөр явж байтлаа нэг хүний шинэхэн мөртэй дайралдсан нь индиан хүний гутлын мөр байсан тул түүний эгдүүцэл улам хүрэв. Яны уур багтаж ядан хөдлөөд мөрий нь дагасаар нэг толгой дээр гарч очтол өндөр том биетэй нэг индиан анчин гартаа модны мөчир барьж өргөөд түүнийг найрсгаар даллан дуудав.

	— Чи хэн гэгч вэ? гэж Ян ширүүн асуув.

	— Би Часка байна.

	— Чи манай нутагт юу хийж яваа хүн бэ?

	— Энэ чинь урьд миний нутаг байсан юм аа хөө гэж индиан ширүүн хариулав.

	— Тэгвэл энэ чинь миний буга шүү дээ гэж Ян хэлэв.

	— Зэрлэг бугыг алаагүй байхад хэнийх ч биш байдаг юм аа.

	— Миний хөөж яваа энэ мөрнөөс холхноор явсан чинь дээр гэж чамд зөвлөмөөр байн.

	— Би чамаас айхгүй, маргалдаад яах вэ. Сайн анчин бол бугыг хэзээ ч алдаг юм гэж индиан хариулав.

	Ян, Часкатай цуг хэдэн өдөр явлаа. Түүнд буга алах завшаан таараагүй боловч индианчуудын ан гөрөөний олон зүйлийн арга чадварыг Часкагаас сурч авчээ Буга бол араасаа амьтан хөөж яваа эсэхийг харах л гэж толгод дээр зориуд гардаг болохоор түүнийг толгод дундуур хэзээ ч дагаж хөөх хэрэггүй гэдгийг Часка хэлж өглөө. Мөн салхины чигийг олохдоо хуруугаа норгоод дээш өргөж үзвэл мэдэгддэг юм гэж Часкагийн зааж өгөхөд нь «Бугын хамар дандаа нойтон явдаг чинь тийм учиртай юм байх нь байна шүү» гэж Ян өөрийн эрхгүй бодлоо. Буга агнах ажлын амжилт бол зөвхөн тэвчээртэй хүлээхээс л ямагт шалтгаалдгийг Часка түүнд тайлбарлаж өгөв.

	Бас анд ганцаархнаа явж байгаа хүнд цас ихтэй ч байлаа гэсэн явсан мөрөөрөө буцан явж байх нь их тустай байдгийг Янд зааж өгчээ. Тэр хоёр заримдаа хамтдаа, заримдаа тус тусдаа явдаг байлаа. Ян нэг өдөр ганцаархнаа явж байтал одоо Часкагийн нэрээр нэрлэсэн нэг нуурын захын ширэнгэд тун саяхан явсан дунд юм тас нясхийх чимээ дуулдах шиг болов. Ян, тэр зүг рүү ажин хартал модны мөчир хөдлөх шиг болоход нь буугаа бэлдээд дахиад л хөдөлбөл буудчих гэж шагайж эхэллээ. Хэдэн секунд өнгөртөл мөчир дунд нэг бор саарал юм үнэхээр бөртгөнөн харагдахад Ян бууныхаа гохыг дарахаар завдав. Тэгтэл тэр бор саарал юмны дээр ямар нэг улаан өнгөтэй юм хөдлөн байх нь гэнэт харагдлаа. Дахиад хэдхэн секунд өнгөрөхөд харин тэр бутан дундаас Часка гараад иржээ.

	— Часка! би чамайг арай л буудчихсангүй шүү! гэж Ян, учиргүй айсан янзтай дуу тавин хашхирлаа.

	Часка хариу ч хэлсэнгүй, толгойгоо боож явсан улаан алчуурыг хуруугаараа заав. Анчин индианчууд чухам ямар учраас толгойгоо улаан алчуураар боож явдгийг Ян сая ойлгож түүнээс хойш өөрөө бас сэргэмжлэн явах болов.

	Хэдэн өдөр өнгөрсний дараа тэр хоёр, нугын хэсэг ятуу нарс ой өөд нисэж байхыг нь үзжээ. Тэдгээрийн хойноос бас сүрэг ятуу явж байх нь харагдлаа. Часка тэдний зүг их л анхааралтай ажин харж байснаа:

	— Ятуу мод руу дүрвэж байна. Хүйтрэх нь байна гэж хэлэв. Үнэхээр маргааш нь мань хоёр, бүх л өдрийг түүдэг галын дэргэд сууж өнгөрүүлэхээс өөр аргагүйд хүрчээ.

	Хоёр хоног тачигнатал хүйтрээд зөвхөн гуравдах хоног дээрээ л анд явж болохтой болов. Гэтэл гай болж Часка таварцаглаж унаад буугаа хэмхэлж орхижээ. Орой нь түүдэг галын дэргэд Янтай уулзаад удтал тамхи татан дув дуугүй сууснаа гэнэт ам нээж:

	— Чи Хулганат ууланд ер нь ан хийж үзсэн үү? гэж асуулаа.

	— Үгүй.

	— Сайхан антай газар даа... хоёул тийшээ явъя.

	Ян татгалзаж толгой сэгсрэв.

	Часка, баруун зүг хараад:

	— Өнөөдөр над Сиугийн явсан мөр дайралдлаа... одоо энд ан муудна гэлээ.

	Тэгэхэд нь Часка ч явах гэж эргэлтгүй шийдэж дээ гэдгийг Ян мэдэв. Часка яваад өгч тэгээд, Ян түүнтэй дахин ер уулзсангүй. Гэвч Керберийн толгод дунд оршдог гав ганц нуурыг одоо болтол Часка нүүр гэж нэрлэдэг билээ.

	Ян баруун тийш нүүгээд тэндээ ямар ч сонирхолгүй амьдарч шар нар, бор хоногийг өнгөрөөж байтлаа «Керберийн хавьд буга учиргүй олширч байна. Саяхан Кеннедийн хөндий, мод бэлтгэх газар хоёрын хооронд нэг лут том буга явах нь үзэгдлээ» гэсэн мэдээг захиагаар хүлээн авчээ. Ан гөрөөний үе эхэлж байсан цаг болохоор тэртэй тэргүй түүний хамаг бие арзганан сэтгэл сэргэн хөдөлж байсан үед Ян тэр захиаг хүлээж авсан билээ. Хэрвээ Ян, эртхэндээ яахаа мэдэхгүй нэлээн эргэлзэж байсан бол одоо, тэр захиаг хүлээн авсан явдал түүний эргэлзлийг бүрмөсөн арилгахад түлхээс болжээ. Түүний төмөр мэт хоёр хөл, төрөлх толгодод нь тэр даруй хүргэжээ. Тэндээсээ Ян, мориор хэдхэн цаг яваад л гэртээ харьчихлаа. Тэгээд л түүний өнөөх эцэс сүүлгүй аялал дахиад л эхэллээ.

	Нэг нуурын ойролцоо долоон буга сүрэглэн явааг харж гэнэ. Сүргийн түрүү нь ёстой нэг аварга том амьтан байна гэнэ гэж Янд төдхөн дуулдлаа.

	Ян гурван анчны хамт алсын тэр нүүр тийш чаргаар явжээ.

	Тэдний явж байтал төдий удалгүй бугын мөр дайралдсаны зургаа нь их бага, янз янзын, долоо дахь хамгийн том нь өнөөх Элст толгодын нэр цуут бугын мөр яриагүй мөн байлаа.

	Анчид тэр балар цагийн зэрлэг хүмүүс мэт, мөр харангуут сүржин хэчнээн болсны нь өгүүлж баршгүй! Бугын мөрөөр хөөгөөд явахдаа нүдэнд нь ховдог шуналын гал хэчнээн их бадарна вэ!

	Шөнө болох ч дөхлөө. Тэд бугын сүргийг гүйцэн очжээ Ян мэтгэж шаардсаар байсан авч нөхөд нь чарганаасаа бууж өгсөнгүй.

	Тэд төдхөн, цаст толгодын орой дээрээс цоо шинэхэн мөр олжээ. Тэнд бугууд анчид өөд эргэн харан зогссоноо тал тал тийш таран давхисан бололтой. Тэдний аль алин нь, хорин таван фут хүртэл дүүлэн харайжээ. Анчид мөрий нь даган явсан боловч буга бас л үзэгдсэнгүй. Шөнө болсон учир тэд цасан дунд хоноглохоор бэлджээ.

	Өглөө нь дахиад л мөр хөөж эхлэв Анчдад цас хонхойн хайлмагтсан долоон том нүх дайралдсан нь бугын хоноглосон газрыг тод заан харуулжээ.

	Яны шалгаан гуйснаар тэд чаргаа орхиод явган явцгаалаа Бугын мөр ойн гүн рүү орсныг тэр ажиглан харжээ. Сойр шувууд модны орой дээгүүр хашхиралдан нисэн байхыг нь харахад бугууд шугуйг шууд нэвтрэн гарсан бололтой.

	Яавал зохих тухай өөрийн төлөвлөн бодож байгаа зүйлийг Ян нөхдөдөө хэлсэн боловч тэсвэр муутай цаадуул нь түүний үгэнд орсонгүй.

	Тэгээд тэд, хоёр хоёроороо салаад хоёр тийшээ явцгаажээ. Ян Дуфф хоёр төдхөн хоёр бугын мөр дээр орчжээ. Түүний нэг нь хоёр жилийн турш Яны амар заяаг үзүүлээгүй өнөөх аварга том толгойлогчийн мөр яахын аргагүй мөн ажээ.

	Тэр хоёр, ойн шугуйд гүйцэн очсон авч бугууд, нүд ирмэхийн зуургүй таран давхиад ариллаа. Ян, согоог нь мөрд гэж Дуффэд хэлээд өөрөө нөгөө аварга бугын далдарсан зүг тийш яаран алхав.

	Нар баруун тийш тонгойж ирлээ. Ян. армаг тармаг зулзаган модтой, явж үзээгүй газраа хүрч очжээ. Тэр бугын хойноос мөрдөн Дагасаар мэддэг газраасаа бүр алслан холдоод сая гүйцэн очлоо. Буга тун ойрхон байсан болохоор Ян түүнийг яг хардгийн даваан дээр гэтэн хүлээж байтал гэнэт алсад буун дуу дараа дараагаар тасхийн дуугармагц буга хар хурдаараа харайн дүүлээд алга болчихжээ. Одоо түүнийг гүйцнэ гэж санахын ч хэрэг алга боллоо.

	Ян гэдрэг буцаад явж байтал төдхөн нөхөр нь дайралдав. Дуфф, согоог хоёр дахин буудсан байжээ. Миний хоёрдох сум юутай ч гэсэн оносон байх ёстой гэж тэр ярив. Тэр хоёр согооны мөрөөр нэхэж гарлаа.

	Хагас миль хэртэй өнгөрч явтал цус дуслуулан явсан нь үзэгдсэн боловч төдхөн алга болоод харин мөр нь улам л томорч тодроод явсан юм шиг болчихжээ. Цасан шуурга босоод булж эхэлсэн хэдий боловч энэ нь шархтсан согооны мөр биш, харин түүний эвэрт найзын мөр мөн гэдгийг Ян ялган таньж чаджээ. Эргэлзлээ бүр мөсөн арилгах хэрэгтэй байсан болохоор тэд ирсэн мөрөөрөө буцаад явахаас өөр аргагүй болов.

	Яны бодсон зөв болжээ. Том биет буга, энэ үед туршлагатай анчин бүхний сайн мэддэг болсон хуучин аргаа хэрэглэсэн нь тэр, өөрөө мөр буруулан яваад дараа нь шархтсан нөхрөө аварч огт өөр зүг рүү зугтахаар буцаж ирсэн хэрэг байв.

	Анчид түүний заль мэхэнд орсонгүй. Тэд шархтсан согооны мөрийг хайж олох гэж өлөн чоно шиг л урагш тэмүүлэн явж байлаа.

	Мөрдөн хөөж яваа амьтныхаа анхаарлыг самууруулах гэсэн оролдлого нь бүтэмж муутай болсныг мэдмэгц бага найзынхаа зүг эргэн давхижээ.

	Нар жаргаж байхад анчид, цаст толгодын бэлд тэр хоёрын явж байхыг нь үзлээ. Согоо, толгойгоо дор гэгч унжуулаад яаралгүйхэн явж байхад цаадах нь яагаад хоцроод явааг нь ойлгож ядаад түгшиж зовсон байртай түрүүлэн давхиж явснаа түүн тийш эргэн очоод түргэхэн шиг явж үзээч дээ гэж аргадан гуйх мэт долоож байгаа харагдана.

	Гэвч анчид тэднийг хэдийн гүйцэн очжээ. Буга дайснаа хармагц эврээ сэжин сэгсрээд, хойш урагш жаахан хэрэн сүлжин харайснаа хамгаалж тэмцэх гээд ч дэмий боллоо доо гэж бодсон янзтай давхиад далд оров.

	Анчдыг дөхөж очиход согоо босон харайх гэж оролдсон авч тун их тамирдаж доройтсон болохоор тэр дороо тэрийн уналаа. Дуфф, хутгаа сугалан гаргаж ирэв. Анчин бүхэн бүсэндээ юунд тэгж урд хутга зүүж явдгийг нь Ян урьд өмнө үнэндээ мэддэггүй байсан ажээ. Хөөрхий согоо дайсныхаа зүг гялалзсан том нүдээр эргэн харахад түүнд нь нулимс гүйлгэнэж байлаа. Гэвч чарлах урамдах дуу нэг ч удаа гаргасангүй. Ян, гараараа нүдээ дараад буруу харлаа. Дуфф, хутгаа барьсаар согоон дээр хүрч очоод аймшигт хэрэг үйлдэв. Түүнийг үгээр хэлэхийн аргагүй билээ...

	Ян хөшчихсөн юм шиг зогсож байсан бөгөөд Дуффийн дуудахад л алгуурхан эргэн харжээ.

	Аварга бугын найз нь цасан дээр ямар ч хөдөлгөөнгүй тэрийн хэвтэж байлаа. Хоёр анчны явахад тэртээ алсад ямар ч нэг том сүүдэр шиг юм зурсхийх шиг болоод толгодын цаагуур далд оржээ.

	Цагийн дараа анчид чаргатайгаа буцаж ирээд улаан нэлий болсон цасан дээрээс үхсэн согоог өргөөд чарга дээр тавилаа. Эргэн тойрны нь цасан дээгүүр сав саяхан явсан бугын том мөр байсан бөгөөд харанхуйн дундаас цайран харагдах тэртээ алс дахь толгод дээгүүр дахиад л нэг том хар юм бүртэлзэн харагдаад далд орлоо.

	Энэ шөнийг Ян, түүдэг галын дэргэд өнгөрүүлэхдээ хэчнээн уйтгартай, хүнд бодолд автсан гэж санана! Тэр биеэ буруушаан зэмлэж байлаа. Ан гөрөө гэдэг чинь ийм юмыг хэлдэг хэрэг үү?... Энэ рүү би юунд нь дурлаж тэмүүлэв ээ?.. Олон хоногийн турш сэтгэлээ донсолгож, өдий төдий бүтэмжгүй явдлыг туулан өнгөрүүлж байж хүссэн зорилгодоо хүрсэн маань, энэ хөөрхий сайхан амьтныг тарчилган зовоож алаад, цус нөжид нь хутгаж хүн амьтны нүдний булай болсон сэг болгож хувиргаад байна...

	Гэвч өглөө болохын хамт Яны дурсан бодох нь арилав. Толгод дээгүүр чонын уянгалуулан улих дуу тодхон сонсогдож байлаа. Орхисон бугыг маань мөшгөж байх бий дээ гэдэг бодолд Ян дарагдаж байв.

	Анч нөхөд, ойрх бууцыг чиглэн одлоо. Ямар шалтаг зааж байгаад ганцаархнаа үлдчихье дээ гэж Ян бодож явав. Замд нь аварга бугын цоо шинэхэн мөр дайралдахад залуу анчид, тэсэж ядан цангасан юм шиг л мөрдөж эхэллээ.

	«Би чамайг бас дахиад үзнэ дээ гайгүй» гэж Ян амандаа давтан хэлэв.

	Бусад анчид, тэсгэм хүйтнийг тэсэж давахаасаа халширчээ. Ян, нийтийнхээ авч явсан юмнаас жижиг хувин, хөнжил дэвсгэр, бага сага идэх юм аваад нөхдөөсөө саллаа. Тэр, тэндээс салаад алхахдаа:

	— За сайн явцгаагаарай! гэж хашхиран хэлэв.

	— За антай яваарай! гэж бусад нь хариулцгаав.

	Чаргатай анчид, довцогт тал дундуур явсаар далд ороход

	Ян, гав ганцаараа хоцорлоо. Тэр, ийм сэтгэл эмтрэм ганцаардмал байдлыг хэзээ ч үзээгүй билээ. Урьд Ян, өдий төдий долоо хоног, өчнөөн төчнөөн сар, хүн амьтангүй газраар гав ганцаар хэрэн тэнэн явж байсан боловч үүн шиг хачин эвгүй байдал нэг ч удаа үзээгүй юм. Түүний сэтгэл тун ч хүнд байлаа. Нүд алдам мэлгэр цагаан талыг эргэцүүлэн харахдаа Яны зүрх шимширч байв. Тэр нөхдөө хашхиран дуудаад хойноос нь гүйчихмээр санагдсан авч нэрэлхсэндээ л тэгж арай чадсангүй.

	Цаадуул нь бүр бараа ч үгүй холдоод явчихсан болохоор дуудаж гүйгээд ч хэрэггүй болжээ. Яныг хоёр жилийн турш эрхэндээ авсан бөгөөд одоо ч түүнд сэхээ самбаа өгөхгүй байсан өнөөх эцэс сүүлгүй урт мөрөө дагаад алхаж эхлэв. Орчин тойрны бүх хяр толгод нуга талыг хөнгөхөн, цэвэрхэн гишгэдлээр зогсоо зайгүй хэрэн сүлжсэн тэр мөрийг хэрвээ хүн, ялган тодолж чаддаг сан бол түүний өмнө хэрмэл араатны бүх л бүтэн амьдралын нэргүй тууж нээгдэн харагдах сан биз ээ. Хэрэв хүн, тэр мөрийг таан мэдэж чаддаг сан бол дотроос нь хэрцгий ширүүн дайсантай догшин сүртэй уулзаж амь шийдсэн тулалдаанд амь насаа алдсан араатан амьтны тууж намтрыг ямагт олж үзэх сэн билээ. Одоогоос тийм ч эрт биш ахуй цаг, хүний ганц боддог л юм нь хоол унд байх цагт тэд, араатан амьтныг гойд чадмаг мөшгөн хөөдөг байсан бөгөөд амьтны мөр бол өл хоол залгах зам нь байжээ. Тийм болохоор хүн, одоо ч гэсэн араатны мөр үзэхийн хамт биеийн нь эрж олох бүүр түүр хүслэн нь сэргэн хөдлөөд балар эртний ан гөрөөний зэрлэг догшин зөн дадалдаа автаж эхэлдэг байна.

	Ян, тэр давагдашгүй харанхуй бурангуй бодолд дахин автагдаад буга эрж олох гэж урагш тэмүүлэн зүтгэж эхэллээ.

	Орой тийшээ өтгөн улиасан шугуйд тулж очив. Бугын тэнд хоноглохыг нь мэдсэн учир Ян, туйлын болгоомжтой, чив чимээгүй гэтсээр модон дундуур нэвтэрч эхлэв.

	Гэтэл тэр арга мэх нь ямар ч тус болсонгүй. Буга түүнийг ажин хармагц хэдийн зайлан одсон байжээ.

	Ян, хорсол хилэнд автаж эхлэв. Ян хүйтэн салхитай жаварт ойн модон дотор хоноглох хэрэгтэй боллоо.

	Маш хүйтэн, хав харанхуй шөнө байв. Ян, хөнжлөө нөмрөөд атиран хэвтэж байхдаа бээрэн чимчигнэж байгаа гар хөлөө хучиж болох байсан үнэгний сахлаг сүүл болон дулаахан сайхан арьсыг нь түүнд байгалиас заяагаагүйг нь харамсан бодож байлаа.

	Ой мод газар дэлхий, тачигнатал хөлдөж байв. Тэр ч байтугай огторгуйн одод хүйтнээс хангинах шиг санагдана. Ойрх нуурын тэртээ тас нясхийх дуу цуурайтан дуулдаж байсан нь түүний эргийн мөс хүйтнээс хагаран цуурч байсан ажээ. Ой мод, нуур цөөрмийн дээгүүр нүүр хайрсан хүйтэн салхи үлээж байлаа.

	Чоно, галын зүг холоос гэтэн байсан авч шууд ойртон очиж чадсангүй, зөвхөн гунигласан байртай уянгалан улиад буцаж байжээ.

	Өглөө тийшээ овоо дулаарч ирлээ. Явган шуурга, бугын мөрийг булж орхижээ.

	Чухам хаана байгаагаа Ян мэдэхгүй боллоо. Тэрээр моддын дундуур дэмий л баахан явснаа Нарст горхийг чиглэн явахаар шийджээ. Гэтэл түүн тийш хүрэх замыг яаж олно вэ? Цас хуйлран босоод нүд рүү шигэн, нүүр хайрч, бүх л орчин тойрныг бүрхээв. Ойрын юмс утаа мэт бүрэлзээд, холынх нь цагаан униар татсан юм шиг харагдаж байлаа. Тэгэхэд нь Ян, улиасан шугуйн цасан дороос «Алтан үндэс» гэж нэрд гарсан ургамлын хатсан иш эрж эхлэв. Тэр ургамал бол ямагт хойд зүг рүү бөхийн ургадаг онцлог чанартай ажээ. Тэгээд Ян, түүний хуурай ишээр одоо замаа олоод явж чадахтай боллоо. Нарст горхи тэр зүгт л бий гэдгийг мэдээд зүүн өмнө зүгийг чиглэн алхав. Замаасаа гажиж явах шиг л санагдвал цас ухаж, алтан үндэс олоод хойд зүгээ мэдэж явлаа.

	Таг тэгсээр модноос гарахад Нарст булаг тэртээ алсад харагдав.

	Ян, бугын мөр хайж олох гэж бүхэл өдөржингөө шал дэмий явжээ. Шөнөд нь мөн л галаа түлээд хэвтэж байхдаа сахлаг, дулаан арьсаар хайр хишиг хүртэх хувь заяагүйдээ харамсаж байлаа. Анхныхаа шөнө Ян, хоёр хацар хөлийнхөө хуруунуудыг хөлдөөжээ. Хөлдсөн газар нь халуу оргин өвдөж байсан боловч орон гэртээ буцъя гэж огтхон ч санахгүй байлаа. Буга мөрдөж олох гэсэн нууц далдын найдвар нь л түүнийг тогтоон барьж байжээ.

	Маргааш өглөө нь түүнийг ямар нэг үл ойлгогдох хачин жигтэй зөн бодол, бугын мөр олохын эцэсгүй хоосон талаар тэнүүлж орхилоо. Тэгсэн чинь хараач хөөе? Буга хоноглосон бололтой нэг гуу, өмнө нь байхыг Ян гэнэт ажин харлаа. Зургаан тооны шив шинэхэн нүх цасан дунд харлан байгаа нь том буга сүрэгтэйгээ хоноглосны нь заан харуулах ажээ.

	Яныг миль газрын дөрөвний нэгд ч хүрээгүй явтал суунагласан манан дунд, толгодын сэрвэн дээгүүр сэртийсэн том чихтэй таван бараан бор толгой бултайн цухуйж, мөн сүрлэг сайхан эвэрт толгойлогч буга байж байх нь харагдангуут ганцхан жирсхийгээд л алга болов. Бугууд, таран давхиж толгодын цаагуур далдраад явчихсан болохоор Ян, буугаа шагайж ч амжсангүй.

	Том буга, дайснаа хармагц сүргээ цуглуулж аваад цаст толгод дундуур хэрэн давхиж явсан байжээ. Тэр, хөндий дундуур таран бутрах дохио өгмөгц цаадуул нь агшин зуурын дотор л тал тал тийш бутран давхиж арилав.

	Ян, тэдгээрийн зөвхөн толгойлогчийг нь гүйцэн очих ганц хүслэнтэй учир армаг тармаг буттай нарийн гууг чиглэн алхав. Гууны доод талд нарст горхи жирэлзэн урсаж байлаа.

	«Тэр ч энд л бий дээ. Энд л нуугдаад намайг харуулдаж байгаа даа. Гэвч би чамайг барьж авна гайгүй» гэж Ян давтан хэлэв.

	Тэр, шугуйн зүг нүд салгалгүй ширтэж байлаа. Хагас цаг хэртэй болсны дараа том бараан дүрс, бут сөөг дундаас тасран холдоод доворхог нугачаа өөд болгоомжтойхон авиран гарч эхлэв. Түүний бараа далд орохын хамт, Ян, талыг түргэн зуур хөндлөн огтолж гараад цаад талаар нь тойрон, бугын өмнөөс амдан алхлаа. Гэтэл буга, анчныг холоос хармагц түүний санааг тааж мэдээд явсан мөрөөрөө буцан оджээ.

	Түүний амь насанд аюул занал учирч байна гэдгийг буга сайн мэдэж байлаа. Хэрвээ түүнийг дахиад хэдэн өдөр дараагаар мөрдөн хөөвөл байдаг л чадлаараа хурдалж давхисаар хүч чадлаа барж дуусах байжээ. Эцэж цуцашгүй анчин, түүнийг тэгтэл нь хөөгөөд гартаа оруулж чадах ч байсан биз ээ.

	Тэгээд Ян, хяр толгод тал хөндийн дундуур түүнийг эцэлгүй мөрдөн хөөжээ. Бага, явсан мөрөөрөө буцан явах шугуй дунд орчоод хүний ойртож яваа эсэхийг урдаас үнэрлэж мэдэх гэж салхины нь доод талд орох зэргээр мэхэлж байлаа. Араатан амьтан бол ийш тийш үсрэн давхин гэнэт гэнэт далдрах мэтээр хүнийг мэхлэн, түүний өмнө, шийдэж болшгүй таавар асуудлууд тавьдаг билээ. Гэвч Ян, тун шаргуу ширүүн мөрдөж, заль мэхий нь илдүүлэн, жинхэнэ мөрий нь хайн олж байлаа.

	Тэгэхэд нь том буга, сүүл сүүлдээ хүч тамираа барж, хооллож ундалж, унтаж нойрсож ч чадахаа болиод зовж шаналж эхэлжээ. Буга мохож цуцашгүй мөрдөгдөх аюулд тамирдаж ядарсандаа харайж дүүлэх нь ч муудаад дайсны гарт орох нь түдгүй болсон ажээ.

	 

	VIII

	 

	Эцсийн эцэст буга анчин хоёр, тал бүрээсээ намгаар хүрээлэгдсэн багавтар ойд тулж ирэв. Тэр хоёрын эцсийн удаагийн аймшигт уулзалтад зориулсан юм шиг гурван зөрөг зам тэр ой руу орсон байлаа.

	Ян, хоёрдох зөргөөр болгоомжтойхон явж өнгөрмөгц хөвөнтэй хүрэм, бүс хоёроо тайлж бутны оройд тохчхоод намгийн зүг эргэн явлаа.

	Тэр сүрхий их болгоомжилж, модны мөчир дуугаргахаасаа айхдаа гуравдах зөргөөр сэмхэн алхаж байгаад бутан дунд нуугдан хэвтлээ. Ян жаахан байзнаснаа аюул тохиолдохоор ятга шаазгайн дохиолон дуугарах мэт аяархан исгэрэв.

	Буга бол ятга шаазгайн дуунд заавал анхаарал тавьдаг билээ. Том буга юу болсны нь харах гэж чихээ сортойлгосоор довцог өөд авиран гарч байхыг нь Ян ажин харав. Түүний битүү исгэрээ, бугыг баримал мэт хөдөлгөөнгүй байдалд оруулсан авч мод халхлаад сайн харагдуулахгүй байлаа.

	Тэр, хамраа өргөн, салхи үнэрлэж алсыг ширтэн хэдэн минут хэртэй зогсов. Буга, Янаас буруу хараад зогсож байсан болохоор түүний тийм ойрхон байгааг сэжиг ч аваагүй бололтой. Хөвөнтэй хүрмийнх нь ханцуй салхинд дэрвэн хөдлөв. Буга, довцог дээрээс дороо харайн буумагц модон дундуур сэмээрхэн ороод чив чимээгүй алга болчихлоо. 

	Түүний хаашаа одсоны нь олж мэдэх гэж Ян, чихээ дүйртэл чагнав. Тэр, хумхаа өвчин туссан юм шиг хамаг бие нь салганан, зүрх нь лүг лүг цохилж байхдаа буугаа хэдийн бэлдэн барьжээ. 

	Яныг болгоомжтойхон гэгч, сэмээрхэн босоод ирэхийн зуурт, түүнээс гурван сажингийн зайтай газарт Элст толгодын буга, яг л газраас сугаран гарах мэт бас л сэмээрхэн босоод ирэх нь тэр!

	Цогтой сайхан хоёр хар нүд Яны өөдөөс харлаа. Гоёхон том толгойд нь салаалсан эвэр сэрийж байна. Тэгшхэн цэвэр бие нь ёстой л хөшчихсөн юм шиг хөдөлгөөнгүй зогсжээ. 

	Элст толгодын буга, Ян хоёр эцсийн эцэст ингэж нүүр нүүрээ тулан уулзлаа. Бугын амь нас, одоо Яны гарт оржээ. 

	Буга хиймэл дүрс шиг огт хөдөлгөөнгүй зогсоод итгэмтгий том нүдээрээ Яны нүд өөд эгцлэн ширтэж байв. 

	Яны гартаа барьсан буу нь салганан хөдөлж эхлэв. Буга байраасаа хөдлөлгүй зогсоод тод сүрхий харцаар нүд салгалгүй ширтэн байсан учир Ян, буугаа нэг өргөснөө дахиад л доош нь буулгалаа. 

	Тэгээд сэтгэлийн хөдөлгөөн нь намдаж, шүд нь дагжихаа болин, цээжинд нь тайвшрал, баяр хөөр дүүрч ирж байгааг Ян мэдлээ. 

	«Бууд, бууд, бушуухан буудаач! Үүнийг л хүссэн шүү дээ» гэж ямар нэг юм дуугараад байх шиг болсон авч тэр нь нэг л итгэмж муутай, сулхан ажээ... 

	Тэгэхэд нь Ян, сүрэг чононд мөрдөгдөж, эцэж ядарсандаа сульдаад, тэдний ойртон ирэхийг нь айн эмээн хүлээж суусан аймшигт шөнийг саналаа. Бас алагдсан согоо болоод, тарчлан зовж алагдсан түүний цусаар будагдсан цасыг санав. Согоо, үхэх гэж байхдаа «Би та нарын өмнө чухам ямар гэм буруутай хэрэг үйлдсэн билээ» гэж хэлэх гэсэн мэт айж эмээж, амь гуйсан харц нь санагдлаа. 

	Амьтан алах тухай одоо бодож ч боломгүй мэт санагдана. Яныг бугын өөдөөс харсаар байхад тэр, ухаанцар тод нүдээрээ өөрийг нь нүд салгалгүй ширтэн байв. Тэр хоёр бие биеэ нүд болоод зүрх сэтгэлдээ нягталж байх шиг байлаа. Ян, түүний амь насыг хороох нь байтугай, харин хачин бодол санаанд нь аль хэдийн бага багаар бодогдон бодогдсоор, гэнэт захирангуй бөгөөд чанга дуугаар ярьж эхлэхдээ:

	«Зайлуул ямар гуа сайхан амьтан бэ! Чи бид хоёр, удаан хугацааны турш бие биедээ дайсан байхдаа би чамайг мөрдөн хөөгч, чи амь зулбан зугтагч байлаа. Гэвч одоо тэр бүх явдал өөрчлөгдлөө. Нүд нүдээ ширтэн зогсож байгаа чи бид хоёр бол нэг эх-байгаль дэлхийн үр хүүхэд шүү дээ. Чи бид хоёр, хэл хэлээ мэдэхгүй боловч түүнгүйгээр бие биеэ ойлгож мэдэж чадах юм. Чамайг би одоо урьд урьдынхаасаа улам сайн ойлголоо. Тэгэхлээр намайг ч гэсэн чи бас л ойлгож байгаа байх гэж би итгэж байна. Чиний амь нас одоо миний гарт байгаа хэдий боловч чи надаас огт айхгүй байна. Нэгэн буга нохойд бүслэгдээд ирмэгц анчны зүг хамгаалал эрээд давхихад цаадах нь түүний амийг аварсан тухай хүн над ярьж билээ. Чамайг ч гэсэн би бас л өчнөөн төчнөөн өдөр мөрдөж хөөсөн боловч харин чи одоо миний өмнө айж эмээх ч үгүй зогсож байх юм. Чамайг алах сан гэж миний гар ер дээш хөдөлж өгөхгүй байна. Чи бид хоёр бол сайхан нийлж тогтсон ах дүү болж, зөвхөн би чамаас ахмад, хүч чадлаар илүү юм. Тэгэхлээр чамайг ямагт харж хамгаалж явж, миний хүч чадал маань хүрдэг сэн бол чи, хэзээ ч аюул заналд орохгүй явах сан. 

	Давхи, давхи, намайг дахин мөрдөж хөөнө байх гэж хэзээ ч айлгүй ойт толгод дундуур тэнэж яв. Чиний амьдралыг хэчнээн сайн мэдэхийн хэрээр чи над төчнөөн ойр дотно болж байгаа болохоор би чамайг, ангийн олз олбор, амттай хэсэг мах гэж үзэж чадахгүй байна. 

	Айж зовох юмгүй давхи, давхи!

	Бид чамтай дахин ер уулзахгүй биз. Баяртай сайн яваарай!» гэлээ.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	1960

	Сүхбаатарын нэрэмжит төв хэвлэх үйлдвэрт хэвлэв.

	Сүхбаатарын талбай. 2

	
Заметки

		[←1]
	 фут - Англи үг. Уртын хэмжээ, 30.479 см-тай тэнцэнэ.

